DOPUŠTENOST  MOLBE ZA POMILOVANJE
ČLAN 13. STAV 1.  ZAKONA O POMILOVANJU F BiH

O DOPUŠTENOSTI  MOLBE ZA POMILOVANJE OSUĐENOG SUD ODLUČUJE NA OSNOVU ZAKONA O POMILOVANJU KOJI JE NA SNAZI U VRIJEME DONOŠENJA SUDSKE ODLUKE PO TOJ MOLBI.

Iz  obrazloženja:

Rješenjem ovog suda broj : Kp:19/04, od 13.12.2004.god. odbačena je kao  nedopuštena molba za pomilovanju osuđenog  I.I.  koji je osuđen pravomoćnom  presudom ovog suda broj: K-63/01, od 28.03.2003.god. radi izvršenja krivičnog djela obljuba nad maloljetnom osobom iz člana 91. stav 2. bivšeg KZ RBiH, važećeg u vrijeme izvršenja djela, na kaznu zatvora u trajanju od dvije godine.

Optuženi u žalbi, izjavljenoj po njegovom branicu, osporava naprijed navedeno rješenje konstatacijom da nije sporno ono što je navedeno u obrazloženju pobijanog rješenja ovog suda, ali da misli da je  za konkretnu pravnu situaciju meritoran Zakon o pomilovanju koji je važio u vrijeme izvršenja krivičnog djela, uz navodjenje da nigdje nije registrirano da taj zakon ne važi ili da ne može važiti ili u obrazloženju nema na osnovu čega se tvrdi da zakon na koji se pobija pobijano rješenje svojim obrazloženjem može važiti za konkretnu pravnu situaciju.

Ovakvi žalbeni  navodi nisu osnovani. Razlozi iz pobijanog ožalbenog rješenja u cijelosti prihvata vijeće ovog suda koje smatra da je ožalbeno rješenje u svemu u skladu sa zakonom, potpuno pravilno i na zakonu utemeljeno, a iz razloga koji su navedeni u ožalbenom rješenju  za spornu faktičku situaciju. Ovo i zbog toga što prema članu 123 stav 2. Krivičnog zakona Federacije Bosne i Hercegovine  („Službene novine FBiH“, br. 36/03, 37/03, 21/04 i 69/04) proizilazi da pomilovanje za krivična djela koja spadaju u nadležnost Federacije svojom odlukom daje predsjednik Federacije temeljem posebnog zakona. Na temelju člana 1. Zakona o pomilovanju („Službene novine Federacije BiH“ br. 9/96, 47/01, i 28/04) proizilazi da pomilovanje  za krivična djela predviđena Zakonom Federacije  Bosne i Hercegovine  daje se  sukladno odredbama ovog Zakona. Nijednom odredbom u ovom zakonu nije rečeno da će se primjenjivati neki drugi zakon ili odredbe  ranije važećeg zakona, a članom 4. Zakona o izmjenama i dopunama Zakona o pomilovanju („Sl.nov. FBiH“ br. 28/04) propisano je da zakon stupa na snagu narednog dana od dana objavljivanja u „Službenim  novinama Federacije BiH“ , pa kako je ovaj zakon objavljen u „Službenim novinama“ 26.05.2004.god. to znači da je u primjeni od 27.05.2004.god.  pa nadalje, tako i danas, a bio je važeći i u vrijeme  kada je doneseno ožalbeno rješenje. Ispravno je  predsjednik vijeća  postupio kada je  ustvrdio ožalbenim rješenjem da podnošenje molbe za navedeno krivično djelo nije dozvoljeno, jer to je navedeno tačno citiranim zakonskim odredbama koje je primijenio uredujući sudac.Budući da je članom 13. stav 1. citiranog Zakona o pomilovanju, između ostalog, propisano da će sud rješenjem odbaciti molbu za pomilovanje ako molba po zakonu nije dozvoljena,  to je u konkretnom slučaju upravo takva situacija, pa je ožalbeno rješenje utemeljeno na citiranim odredbama. Nijedna odredba ovog Zakona ne daje mogućnosti primjene nekih drugih odredbi nego važećih i precizno određenih ovim zakonom.

Budući da se temeljem člana 13. stav 2. Zakona o pomilovanju u pogledu žalbe protiv rješenja o odbacivanju molbe za pomilovanje primjenjuju odgovarajuće odredbe o žalbi protiv rješenja donesenog u krivičnom postupku, to iz izloženog proizilazi da budući da žalba nije  osnovana, zbog čega nisu mogli  biti prihvaćeni razlozi iz žalbe, to je ovaj sud imajući u vidu citirane odredbe, a temeljem odredbi iz člana 337. stav 3. ZKP odlučio kao u izreci.
(Rješenje Kantonalnog suda Travnik, broj Kv-55/04 od 24.12.2004.god).
